RELACION

PËR
 PROJEKTVENDIMIN
PËR DISA NDRYSHIME NË VENDIMIN NR. 417, DATË 25.06.2014, TË KËSHILLIT TË MINISTRAVE “PËR MIRATIMIN E TARIFAVE TË LEJEVE TË MJEDISIT” 
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i projektvendimit është saktësimi dhe eliminimi i parashikimeve në lidhje me lejet e mjedisit të tipit C, tashmë të shfuqizuara me ndryshimet ligjore të vitit 2020, në ligjin nr. 10448, datë 14.07.2011 “Për lejet e mjedisit”, i ndryshuar; përmirësimi i termave të përdorur në përmbajtjen e projektvendimit në funksion të teknikës legjislative si dhe përcaktimi i numrit të identifikimit të lejes mjedisore (PN) e operatorit, që subjekti do të ndjekë për kryerjen e pagesës vjetore të lejes së mjedisit.

Nëpërmjet ndryshimit të këtij projektvendimi synohet ndërhyrja dhe saktësimi në strukturën e projektvendimit të dispozitave mbi sistemin e lejeve të mjedisit, duke e përditësuar atë, në bazë të ligjit të ndryshuar nr. 10448, datë 14.07.2011 “Për lejet e mjedisit” të ndryshuar, nga një sistem prej tri nivelesh të lejeve të mjedisit, tipi A, B apo C, në një sistem vetëm me dy nivele të lejeve të mjedisit, përkatësisht leje të tipit A dhe B, duke eliminuar kështu në përmbajtje të vendimit ekzistues, lejet e mjedisit të tipit C, tashmë të shfuqizuara. Gjithashtu në kuadër të shamngies së problematikave që mund të hasen gjatë pagesës së tarifave vjetore ku subjekti me të njëjtin emër mund të ketë 2 ose më shumë leje mjedisi, është shtuar numri i identifikimit të lejes mjedisore të operatorit (PN), gjatë kryerjes së kësaj procedure. Gjithashtu në kuadër të ristrukturimit të institucioneve të varësisë të Ministrisë së Turizmit dhe Mjedisit, konkretisht shkrirja e Inspektoratit Shtetëror të Mjedisit, Pyjeve dhe Ujërave si dhe përditësimit të termave të institucioneve përgjegjëse janë bërë ndryshimet përkatëse kudo në përmbajtjen e projektvendimit, ne funksion të teknikës legjislative.

II. VLERËSIMI I PROJEKTAKTIT NË RAPORT ME PROGRAMIN POLITIK TË KESHILLIT TË MINISTRAVE, ME PROGRAMIN ANALITIK TE AKTEVE DHE DOKUMENTE TË TJERA POLITIKE

Ky projektvendim është parashikuar në Programin Analitik të Projektakteve, për vitin 2023, në zbatim të nenit 25, të ligjit nr. 10448, datë 14.07.2011 “Për lejet e mjedisit” i ndryshuar, me propozimin e ministrit të Turizmit dhe Mjedisit.
III.   ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Miratimi i këtij projektvendimi do të mundësojë që pagesat për tarifat vjetore të  aktiviteteve që janë pajisur me leje mjedisi të tipit A ose B, të kryhen me PN-ët përkatëse, të cilat identifikojnë subjektin. Kjo vjen në ato raste kur një subjekt është i pajisur me më shumë se një leje mjedisi dhe e bën të vështirë identifikimin se për cilën leje mjedisi do të kryhet pagesa. Kjo procedurë do të mundësojë një organizim më optimal të kryerjes së pagesave duke mos krijuar konfuzion mes subjekteve dhe institucioneve përgjegjëse. 
 
Gjithashtu nëpërmjet ndryshimit të këtij projektvendimi synohet ndërhyrja dhe saktësimi në përmbajtjen e projektvendimit, duke e përditësuar atë, në bazë të ligjit të ndryshuar nr. 10448, datë 14.07.2011 “Për lejet e mjedisit” të ndryshuar, duke eliminuar kështu lejet e mjedisit të tipit C, tashmë të shfuqizuara. 
 
IV. VLERËSIMI I LIGJSHMERISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ndryshimi i projektvendimit të sipërcituar bëhet në përputhje me parashikimet e Programit Analitik të Projektakteve, për vitin 2023.
Projektvendimi është në përputhje me nenin 100 të Kushtetutës dhe në harmonizim me ligjin nr. 10448, datë 14.10.2011 “Për lejet e mjedisit” të ndryshuar, ligjin nr. 10431, datë 09.6.2011, “Për mbrojtjen e mjedisit”, të ndryshuar dhe lidhet me strategjinë ndërsektorale të mjedisit.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ndryshimet e propozuara në projektakt nuk transpozojnë akte të Bashkimit Evropian. 

VI. PERMBLEDHJE SHPJEGUESE E PERMBAJTJES SE PROJEKTAKTIT.

Projekvendimi synon tё pёrcaktojё reflektimet e ndryshimeve, sipas ndryshimeve ligjore të ligjit nr. 10448, datë 14.7.2011 “Për lejet e mjedisit” i ndryshuar, duke e përditësuar në aspektin e sistemit të ri të lejeve te mjedisit të përbërë vetëm me dy nivele të lejeve të mjedisit, përkatësisht leje të tipit A dhe B, duke eliminuar kështu lejet e mjedisit të tipit C, si dhe reflektimin e ndryshimit të organeve inspektuese, referuar ristrukturimit të institucioneve të varësisë të Ministrisë së Turizmit dhe Mjedisit, përkatësisht shkrirja e Inspektoratit Shtetëror të Mjedisit, Pyjeve dhe Ujërave si dhe përditësimi i termave të institucioneve si QKL-ja, Ministria e Mjedisit. Në vendimin nr 417, datë 25.06.2014, të Këshillit të Ministrave, do të bëhen ndryshimet si më poshtë:

Në pikën 1 të projektvendimit është parashikuar që në gërmat “a” dhe “c”, të pikës 1 të vendimit ekzistues, togfjalëshi “tipave A, B ose C” do të zëvendësohet me togfjalëshin “tipit A dhe B”, duke u rakorduar në këtë mënyrë me ndryshimet në ligjin nr. 10448, datë 14.07.2011 “Për lejet e mjedisit” i ndryshuar, ku leja e tipit C është eleminuar nga sistemi i lejeve te mjedisit. 

Pika 2 e projektvendimit shfuqizon gërmën “c”, të pikës 3 të vendimit ekzistues, ndërsa pika 3 e projektvendimit shfuqizon pikën 5 të vendimit ekzistues, pasi këto dy dispozita parashikojnë në vetvete, tarifat përkatëse të lejes së mjedisit të tipit C.

Pika 4 e projektvendimit ndryshon pikën 6 të vendimit ekzistues, në funksion të shmangies së konfuzionit që krijohet gjatë procedurës së pagesës së tarifës vjetore, kur subjekti është i pajisur me më shumë se një leje mjedisi, duke shtuar në këtë mënyrë identifikimin e lejes mjedisore nga PN-ja përkatëse.
Pika 5 e projektvendimit parashikon ndryshimin përkatës në pikën 7 të vendimit ekzistues, që ka të bëjë me pasqyrimin e ndryshimit të institucionit se ku do të derdhet tarifa vjetore, konkretisht fjalët “të Ministrisë së Mjedisit” zëvëndësohen me fjalët “të Agjencisë Kombëtare të Mjedisit", me propozimin e AKM, si institucioni që bën lëshimin e faturave për arkëtim.

Pika 6 parashikon ndryshimet përkatëse në pikën 9 të vendimit ekzistues që kanë të bëjnë me pasqyrimin e ndryshimeve të termit të organit konkretisht : “Ministria e Mjedisit” zëvëndësohet me togfjalëshin “ministria përgjegjëse për mjedisim” ; “Inspektorati Shtetëror i Mjedisit, Pyjeve dhe Ujërave” hiqet nga përmbajtja e vendimit duke qenë se tashmë është degë drejtorie në 
Agjencinë Kombëtare të Mjedisit; “Qendra Kombëtare e Licensimit” do të jetë “Qendra Kombëtare e Biznesit”.

VII. INSTITUCIONET DHE ORGANET QE NGARKOHEN PER ZBATIMIN E AKTIT

Ngarkohen Ministria e Turizmit dhe Mjedisit, Agjencia Kombëtare e Mjedisit dhe Qendra Kombëtare e Biznesit për zbatimin e këtij vendimi.
VIII. MINISTRITE, INSTITUCIONET DHE SUBJEKTET E TJERA QE KANE KONTRIBUAR NE HARTIMIN E PROJEKTAKTIT

Ky projektvendim është  dërguar për mendim në Ministrinë e Drejtësisë dhe Ministrinë e Financave dhe Ekonomisë.
IX. RAPORTI I VLERESIMIT TE TE ARDHURAVE DHE SHPENZIMEVE BUXHETORE
Zbatimi i projektvendimit nuk ka efekte financiare shtesë për buxhetin e shtetit.

